
ഹൃദയാഞ്ജലി


അനഘചൈതന്യത്തികവാം പ്രേമത്തിൽ

കനകം പൂശുന്ന കിരണമേ!

ഇരുൾതിങ്ങുമെന്റെ ഹൃദയത്തിലെന്താ-

ണിനിയും നിൻ കാന്തി ചൊരിയാത്തൂ?

കരുണക്കാതലേ! ഭവദീയാഗമം

കരുതിക്കാത്തു ഞാൻ കഴിയുന്നു.

അണിമച്ചിൽക്കത്തും തെളിദീപം തീരെ-

യണയാറാ, യങ്ങെന്തണയാത്തു ?


ഹൃദയനാഥ, ഞാൻ തവ ചിത്രം ചിത്തേ

രുധിരപൂരത്താലെഴുതുന്നു;

ചെറുതും സംതൃപ്തികലരായ്കകൊണ്ടെൻ

ചുടുകണ്ണുനീരാൽക്കഴുകുന്നു.

പതിവുപോലിത്ഥമെഴുതിയും മാച്ചും

പകുതിയെൻ ജന്മം വിഫലമായ്!


അനുരാഗത്തിന്റെയലർമെത്തതന്മേ-

ലവശ ഞാൻ കിടന്നുരുളുമ്പോൾ,

അവിടുന്നെന്നുടെയരികിലെത്തി, ഞാൻ

സുഖഷുപ്തിയിൽ മുദിതയായ് !

അകളങ്കമെന്റെ ഹൃദയമങ്ങേയ്ക്കാ-

യടിമവെച്ചു ഞാൻ ചരിതാർത്ഥ.

